МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 
7 ДУГААР САРЫН 04-НИЙ ӨДӨР / МЯГМАР ГАРАГ/-ИЙН 

ХУРАЛДААНЫ ТЭМДЭГЛЭЛИЙН ТОВЬЁГ
	№
	Баримтын агуулга
	Хуудасны дугаар

	1
	Хуралдааны гар тэмдэглэл
	

	2
	Дэлгэрэнгүй тэмдэглэл
	

	
	1. Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгтгэсэн тайлан болон “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төсөл
2.Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл.
3.Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл.

	


Монгол Улсын Их Хурлын 2017 оны хаврын ээлжит чуулганы 

Төрийн байгуулалтын байнгын хорооны 7 дугаар сарын 04-ний өдөр 
/ Мягмар гараг/-ийн хуралдааны гар тэмдэглэл

Төрийн байгуулалтын байнгын хорооны дарга Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 55 минутад Төрийн ордны “В” танхимд эхлэв. 

 Чөлөөтэй: Б.Жавхлан, Г.Занданшатар, Д.Тогтохсүрэн, Л.Оюун-Эрдэнэ, Н.Цэрэнбат, Ж.Эрдэнэбат;

 Тасалсан: О.Баасанхүү, Б.Наранхүү, Ж.Батзандан.

Нэг. Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгтгэсэн тайлан болон “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төсөл

Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Ж.Мөнхбат, Сангийн дэд сайд Х.Булгантуяа, Шадар сайдын ажлын албаны зөвлөх н.Янжинцэрэн, Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг, Төрийн албаны зөвлөлийн ажлын албаны дарга Д.Баатарсайхан, Улсын Их Хурлын Тамгын газрын Ерөнхий нягтлан бодогч Б.Лхагвасүрэн, Үндэсний аюулгүй байдлын зөвлөлийн Ерөнхий нягтлан бодогч Ц.Сувд, Сангийн яамны Төрийн сангийн газрын ахлах мэргэжилтэн Н.Мөнхсүх, 
Сангийн яамны Төрийн сангийн газрын мэргэжилтэн Л.Эрдэнэбадрах, Сангийн яамны Төсвийн зарлагын хэлтсийн зөвлөх Г.Батсүх, Сангийн яамны Төсвийн зарлагын хэлтсийн мсэргэжилтэн М.Санжаадорж,   Үндэсний Аудитын Газрын Санхүүгийн аудитын газрын менежер Я.Самбууням,  Үндэсний Аудитын Газрын Гүйцэтгэлийн аудитын газрын менежер Л.Эрдэнэчулуун, Үндэсний Аудитын Газрын Санхүүгийн аудитын газрын ахлах аудитор  Ш.Ичинхорлоо, Үндэсний Аудитын Газрын Гүйцэтгэлийн аудитын газрын аудитор Э.Уянга нар оролцов.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Б.Батдэлгэр, референт Б.Төгсцэнгэл нар байлцав.

Тогтоолын төсөл санаачлагчийн илтгэлийг Сангийн дэд сайд Х.Булгантуяа,  Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг нар тус тус  танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүн Б.Батзоригийн тавьсан асуултад  Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг хариулж, тайлбар хийв.


Улсын Их Хурлын гишүүн Д.Лүндээжанцан, Б.Батзориг, Н.Энхболд  нар  үг хэлэв. 


Н.Энхболд:  Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгтгэсэн тайлан болон “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын  төслийг хэлэлцэх нь зүйтэй гэсэн саналаар санал хураалт явуулъя. 

Зөвшөөрсөн:
8

Татгалзсан: 

2

Бүгд:


10


80.0 хувийн саналаар дэмжигдлээ.


Байнгын хорооноос гарах санал, дүгнэлтийг Төсвийн зарлагын хяналтын дэд хороонд Улсын Их Хурлын гишүүн Ж.Батзандан танилцуулахаар тогтов.


Уг асуудлыг 16 цаг 20 минутад хэлэлцэж дуусав.


Хоёр. Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Э.Баярмаа, референт О.Нарантуяа нар байлцав.

Тогтоолын төслийг Байнгын хорооны дарга Н.Энхболд танилцуулав. 

Танилцуулгатай холбогдуулан Улсын Их Хурлын гишүүн Д.Лүндээжанцангийн тавьсан асуултад Байнгын хорооны дарга Н.Энхболд хариулав. 

Н.Энхболд:  Улсын Их Хурлын гишүүн Д.Лүндээжанцангийн гаргасан, Тогтоолын төслөөс Казиногийн тухай хуулийг хасах саналыг дэмжье гэсэн санал хураалт явуулъя. 

Зөвшөөрсөн:
8

Татгалзсан: 

2

Бүгд:


10


80.0 хувийн саналаар дэмжигдлээ.

Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналаар санал хураалт явуулъя.

Зөвшөөрсөн:
9

Татгалзсан: 

1

Бүгд:


10

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Б.Батзориг танилцуулахаар тогтов.

Уг асуудлыг 16 цаг 33 минутад хэлэлцэж батлав.

Гурав.  Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл.

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Б.Батдэлгэр, референт Б.Төгсцэнгэл нар байлцав.

Тогтоолын төслийг Байнгын хорооны дарга Н.Энхболд танилцуулав. 

Танилцуулгатай холбогдуулан Улсын Их Хурлын гишүүн Д.Лүндээжанцангийн тавьсан асуултад Улсын Их Хурлын Төрийн байгуулалтын байнгын хорооны  ажлын албаны ахлах зөвлөх Л.Өлзийсайхан хариулж, нэмэлт тайлбар хийв.

Н.Энхболд:  Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэсэн саналаар санал хураалт явуулъя.

Зөвшөөрсөн:
9

Татгалзсан: 

1

Бүгд:


10

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Н.Энхболд танилцуулахаар тогтов.

Хуралдаан 1 цаг 25 минут үргэлжилж, 19 гишүүнээс 10 гишүүн ирж, 56.2 хувийн ирцтэйгээр 17 цаг 10 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН


ХОРООНЫ ДАРГА 





Н.ЭНХБОЛД
 
Тэмдэглэл хөтөлсөн: 
 
ПРОТОКОЛЫН АЛБАНЫ
 
ШИНЖЭЭЧ                                   

                  Д.ЦЭНДСҮРЭН
УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ  2017 ОНЫ 

7 ДУГААР САРЫН 04-НИЙ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Н.Энхболд: Төрийн байгуулалтын байнгын хорооны  7 дугаар сарын 4-ний өдрийн хуралдааныг эхэлье. Ирц үндсэндээ бүрдсэн байгаа. Гишүүд явц дундаа ороод ирнэ. Хэлэлцэх асуудлаа танилцуулъя.

Нэгдсэн төсвийн  2016 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2016 оны төсвийн гүйцэтгэлийг батлах тухай Улсын Их Хурлын тогтоолын төсөл. Засгийн газраас үүнийг  6 сарын 15-ны өдөр өргөн мэдүүлсэн, бид санал, дүгнэлт гаргаад Төсвийн зарлагын хяналтын дэд хороонд хүргүүлэх ёстой.

Хоёрдугаар асуудал,  Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл.

Гуравт, Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл байгаа. Энэ нь Ерөнхийлөгчийн тангараг өргөх ёслолтой холбогдуулаад  төрийн ёслолын журамд өөрчлөлт оруулах тухай ийм З асуудал байна. 

Хэлэлцэх асуудалтай холбоотой саналтай гишүүн байна уу? Байхгүй байна. Тэгвэл хэлэлцэх асуудлаа баталлаа.

Нэгдүгээр асуудалд оръё. Монгол Улсын нэгдсэн төсвийн  2016 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2016 оны төсвийн гүйцэтгэлийг батлах тухай Улсын Их Хурлын тогтоолын төсөл. 

Хууль санаачлагчийн илтгэлийг Сангийн дэд сайд Булгантуяа танилцуулна.

Дараа нь Аудитын дүгнэлтийг ярих ёстой. Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг бэлдэж байгаарай. 

Х.Булгантуяа:  Байнгын хорооны дарга эрхэм гишүүд ээ, 

Монгол Улсын нэгдсэн төсвийн 2016 оны гүйцэтгэл болон Засгийн газрын санхүүгийн нэгдсэн тайланг хуулийн хугацаанд нэгтгэн, аудит хийлгэн Монгол Улсын Их Хурлын 2017 оны ээлжит чуулганы  6 дугаар сарын 29-ний өдрийн нэгдсэн хуралдааны анхны хэлэлцүүлэгт танилцуулсан байгаа.

Монгол Улсын нэгдсэн төсвийн тэнцвэржүүлсэн орлого ба тусламжийн дүн 5 ихнаяд  835 тэрбум төгрөгт хүрч, 107, 5 хувийн биелэлттэй, зарлага 9 ихнаяд 495,3 тэрбум төгрөгт хүрч,  95 хувийн биелэлттэй гарч, улмаар нэгдсэн төсвийн тэнцэл  3 ихнаяд 660.3 тэрбум төгрөгийн алдагдалтай гарсан. 

Монгол Улсын нэгдсэн 2016 оны төсвийн гүйцэтгэлээр Монгол Улсын нэгдсэн төсвийн тэнцвэржүүлсэн орлого ба тусламжийн дүн 5 их наяд 838 тэрбум төгрөгт хүрч, 107 хувийн биелэлттэй, зарлага 9 их наяд 495,3 тэрбум төгрөгт хүрч 95,0 хувийн биелэлттэй гарч улмаар нэгдсэн төсвийн тэнцэл 3 их наяд 660,3 тэрбум төгрөгийн алдагдалтай тайлагнагдлаа. 
Монгол Улсын нэгдсэн төсвийн гүйцэтгэл Засгийн газрын санхүүгийн нэгтгэсэн тайланд тус Байнгын хороонд харьяалагдах Ерөнхийлөгчийн Тамгын газрын дарга, Улсын Их Хурлын дарга, Ерөнхий сайд, Шадар сайд, Засгийн газрын Хэрэг эрхлэх газрын дарга, Сонгуулийн ерөнхий хороо, Үндэсний аюулгүй байдлын ерөнхий зөвлөлийн нарийн бичгийн дарга болон Төрийн албаны зөвлөлийн даргын багцын  160 төсвийн ерөнхий шууд захирагч, төрийн  100 хувийн өмчит 9 аж ахуйн нэгж, Засгийн газрын гадаад зээл, буцалтгүй тусламжийн хөрөнгөөр хэрэгжиж байгаа 11 төслийн төсвийн гүйцэтгэл, санхүүгийн тайланг нэгтгэн гаргасан.
Нэгдсэн төсвийн гүйцэтгэлээр тус Байнгын хорооны төсвийн ерөнхийлөн захирагчдын нийт зарлага болон цэвэр зээлийн дүн 362.7 тэрбум төгрөгт хүрч,  төлөвлөснөөс 21 тэрбум төгрөгөөр дутуу, өмнөх оны гүйцэтгэлээс 151.7 тэрбум төгрөгөөр өссөн гүйцэтгэлтэй байна. 

Урсгал зардалд 234.4 тэрбум төгрөг, хөрөнгийн зардалд 128.3 тэрбум төгрөгийг зарцуулсан байна. Нийт зарлага болон цэвэр зээлийн дүнгийн 49.5 хувь буюу 179.4 тэрбум төгрөгийг Монгол Улсын Ерөнхий сайд, 31.3 хувь буюу  113.7 тэрбум төгрөгийг Монгол Улсын Шадар сайд, 7.9 хувь буюу 28.6 тэрбум төгрөгийг Сонгуулийн ерөнхий хороо, 5.4 хувь буюу 19.7 тэрбум төгрөгийг Монгол Улсын Их Хурлын дарга, 4.2 хувь буюу  15.2 тэрбум төгрөгийг Засгийн газрын Хэрэг эрхлэх газрын дарга, 1.7 хувь буюу  6.1 тэрбум төгрөгийг бусад төсвийн ерөнхийлөн захирагчдын багцын зарлага тус тус эзэлж байна.
Тайлант онд улсын төсвөөс 90,6 тэрбум төгрөгийн хөрөнгө оруулалтын санхүүжилт олгосон байна. Тухайлбал Онцгой байдлын ерөнхий газрын захиалгаар 2016 онд 4.6 тэрбум төгрөгийн төсөл арга хэмжээг хэрэгжүүлсэн бөгөөд Архангай, Завхан, Говьсүмбэр аймгийн аврах гал унтраах ангийн барилгын ажлыг дуусгаж, ашиглалтад оруулсан байгаа. Нийслэлийн Сүхбаатар дүүрэгт байрлах газар хөдлөлтийн гамшгаас хамгаалах сургалтын төвийн тоног төхөөрөмжийг худалдан авахад 0.8 тэрбум төгрөгийн санхүүжилт олгосон.

Мэргэжлийн хяналтын газрын захиалгаар Ховд аймагт мэргэжлийн хяналтын газрын лабораторийн барилгыг барьж дуусахад 0.7 тэрбум төгрөгийн санхүүжилтийг олгож, барилгыг ашиглалтад оруулсан байгаа. Алтанбулаг болон Замын-Үүд чөлөөт бүсүүдэд төсөл арга хэмжээг хэрэгжүүлэхэд 4 тэрбум төгрөгийг санхүүжүүлсэн. 

Аймаг, сумдын засаг даргын тамгын газар нутгийн удирдлагын барилгуудын ажлын гүйцэтгэлд 1.8 тэрбум төгрөг, Улаанбаатар хотын  төв цэвэрлэх байгууламжид хуримтлагдсан лагийг цэвэрлэх, лагийг боловсруулах, дамжлага нэмэх ашиглалтад оруулах ажилд 5.3 тэрбум төгрөг, Сэлэнгэ аймгийн Хүдэр суманд орших Төмөртэйн ордоос Сэлэнгэ аймгийн Сүхбаатар сумаас Улаанбаатар чиглэлийн олон улсын авто замын Дулаанхааны 4 замын уулзвар хүртэл  95 км даацын хучилттай авто зам барих төсөлд 57.2 тэрбум төгрөгийг тус тус зарцуулсан байна.
Улсын төсвөөс 330.1 тэрбум төгрөгийн санхүүжилтийг олгосон бол төсөвт байгууллагын өөрийн орлогоос5.8 тэрбум төгрөгийг эх үүсвэрийг бүрдүүлсэн байна. 

Байнгын хорооны дарга, эрхэм гишүүд ээ та бүхэн 2016 оны төсвийн гүйцэтгэлийн үр дүнгийг тоон үзүүлэлтүүд болон холбогдох тайлан, танилцуулга, аудитын дүгнэлтүүдтэй танилцаж Төсвийн тухай хуулийн дагуу “Монгол Улсын төсвийн гүйцэтгэлийг батлах тухай” Улсын Их Хурлын тогтоолын хэлэлцэж өгнө үү. 
Н.Энхболд: Аудитын дүгнэлтийг Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг.

Ц.Наранчимэг: Төрийн байгуулалтын байнгын хорооны дарга, эрхэм Улсын Их Хурлын гишүүд ээ,

Төрийн байгуулалтын байнгын хорооны харьяа  Төсвийн ерөнхийлөн захирагчдын санхүүгийн нэгтгэсэн тайлангийн 8 төсвийн ерөнхийлөн захирагчдын тайланг  Төсвийн тухай хуулийн 8 дугаар зүйлийн 8.9.5, Төрийн аудитын тухай хуулийн 15 дугаар зүйлийн 11.1.1-д заасны дагуу Үндэсний аудитын газрын бүрэн эрхийн хүрээнд тайланг хийж гүйцэтгэлээ.

Төсвийн ерөнхийлөн захирагчдын эрхлэх асуудлын хүрээний байгууллагуудын тайлангийн талаар товч танилцуулъя.

Монгол Улсын Ерөнхийлөгчийн Тамгын газар 2016 онд З.8 тэрбум төгрөг батлагдсаны  3.6 тэрбум төгрөг зарцуулсан. Санхүүгийн нэгтгэсэн тайланд 4 байгууллагын тайлан хамрагдаж, зөрчилгүй санал, дүгнэлтийг авсан байна.

Төсвийн ерөнхийлөн захирагчдын санхүүгийн нэгтгэсэн тайланд хийсэн аудитын дүнгээр  84 сая төгрөгний алдаа зөрчил, 4 зөвлөмжийг өглөө. 

Улсын Их Хурлын Тамгын газрын талаар:

Улсын Их Хурлын Тамгын газар нь 20.8 тэрбум төгрөгийг зарцуулахаас  19.7 тэрбум төгрөгийг зарцуулж, зөрчилгүй санал, дүгнэлтийг авсан байна.

Энэ тайланд 55 сая төгрөгний алдаа зөрчил илэрч, 5 зөвлөмжийг өгсөн. 

Монгол Улсын Ерөнхий сайдын эрхлэх асуудлын хүрээний байгууллагуудын  2016 оны төсвийн гүйцэтгэлд хийсэн аудитаар 86 тэрбум төгрөгний төсөв батлагдсанаас 79.4 тэрбум төгрөгийг зарцуулж,  162.4 тэрбум төгрөгний алдаа зөрчил илэрснээс  4.4 тэрбум төгрөгийн алдааг аудитын явцад засаж залруулж, 157.9 тэрбум төгрөгний зөрчилд 2 зөвлөмжийг өглөө.

Шадар сайдын эрхлэх асуудлын хүрээний байгууллагууд 120 тэрбум төгрөгний төсөв батлагдсанаас  113.7 тэрбум төгрөгийг зарцуулж, 8 санхүүгийн тайланд зөрчилгүй дүгнэлтийг өгсөн болно. 

Шадар сайдын эрхлэх асуудлын хүрээний байгууллагууд нийт 20.8 тэрбум төгрөгийн алдаа зөрчил илэрснээс 3.3 тэрбум төгрөгний алдаа зөрчлийг аудитын явцад залруулж,  6.4 сая төгрөгний алдаа зөрчилд 9 төлбөрийн акт тогтоож,  197.1 сая төгрөгийн зөрчилд 18 албан шаардлага,  17.3 тэрбум төгрөгний зөрчилд  134 зөвлөмжийг өгч ажиллалаа.

Засгийн газрын Хэрэг эрхлэх газрын төсвийн ерөнхийлөн захирагч 19.5 тэрбум төгрөгний төсөв батлагдсанаас 15.2 тэрбум төгрөгийг зарцуулж, зөрчилгүй санал, дүгнэлтийг авсан байна.

Засгийн газрын Хэрэг эрхлэх газрын санхүүгийн тайланд 517 сая төгрөгийн алдаа зөрчил илэрснээс  172.3 сая төгрөгийн алдаа зөрчлийг аудитын явцад залруулж, 18.8 сая төгрөгийн зөрчлийг арилгах албан шаардлага, 325.9 сая төгрөгийн зөрчлийг давтан гаргахгүй байх зөвлөмжийг өглөө.

Сонгуулийн ерөнхий хороо  31 тэрбум төгрөгийн төсөв батлагдсанаас 28.6 тэрбум төгрөгийг зарцуулж, зөрчилгүй санал дүгнэлтийг өгсөн болно. Сонгуулийн ерөнхий хороо нь материаллаг түвшингээс илүү зарцуулсан З зөвлөмжийг менежментийн захидлаар хүргүүлсэн байна.

Төрийн албаны зөвлөлийн эрхлэх асуудлын хүрээний байгууллагуудад 0.5 тэрбум төгрөгийн төсөв зарцуулахаас  0.5 тэрбумыг зарцуулж, зөрчилгүй санал, дүгнэлтийг өгсөн бөгөөд 5.6 сая төгрөгийн алдаа зөрчилд 2 зөвлөмжийг өгч ажиллалаа.

Үндэсний аюулгүй байдлын зөвлөлийн санхүүгийн нэгдсэн тайланд зөрчилгүй санал дүгнэлт өгсөн бөгөөд санхүүгийн тайлангаар ямар нэгэн алдаа зөрчил илэрсэнгүй.


Анхаарал тавьсанд баярлалаа.

Н.Энхболд: Баярлалаа. Ажлын хэсэгт, Мөнхбат сайд өөрөө ороод ирнэ. Шадар сайдын ажлын албаны зөвлөх н.Янжинцэрэн, Үндэсний Аудитын Газрын Санхүүгийн аудитын газрын захирал бөгөөд Тэргүүлэх аудитор Ц.Наранчимэг, Төрийн албаны зөвлөлийн ажлын албаны дарга Д.Баатарсайхан, Улсын Их Хурлын Тамгын газрын Ерөнхий нягтлан бодогч Б.Лхагвасүрэн, Ерөнхийлөгчийн Тамгын газраас Амгалан байна уу? Эдийн засагч Мөнхцэцэг аль аль нь алга уу?  Үндэсний аюулгүй байдлын зөвлөлийн Ерөнхий нягтлан бодогч Ц.Сувд, Сангийн яамны Төрийн сангийн газрын ахлах мэргэжилтэн Н.Мөнхсүх, 
Сангийн яамны Төрийн сангийн газрын мэргэжилтэн Л.Эрдэнэбадрах, Сангийн яамны Төсвийн зарлагын хэлтсийн зөвлөх Г.Батсүх, Сангийн яамны Төсвийн зарлагын хэлтсийн мсэргэжилтэн М.Санжаадорж,   Үндэсний Аудитын Газрын Санхүүгийн аудитын газрын менежер Я.Самбууням,  Үндэсний Аудитын Газрын Гүйцэтгэлийн аудитын газрын менежер Л.Эрдэнэчулуун, Үндэсний Аудитын Газрын Санхүүгийн аудитын газрын ахлах аудитор  Ш.Ичинхорлоо, Үндэсний Аудитын Газрын Гүйцэтгэлийн аудитын газрын аудитор Э.Уянга, Хосжаргал ажлын хэсэгт ийм хүмүүс байна. 

Манай Байнгын хороонд ажил үүргийн хуваарийн дагуу харьяалагддаг байгууллагаас  зөрчилтэй гэсэн дүгнэлттэй газар гараагүй юм байна. Бүгдээрээ зөрчилгүй гэсэн ийм дүгнэлт гарсан юм байна.

Хууль санаачлагчийн илтгэлтэй, Аудитын илтгэлтэй холбогдуулаад асуулт асуух гишүүн байна уу?  Батзориг гишүүн.

Б.Батзориг: Өдрийн мэнд хүргэе. Сонслоо, сонслоо, тэгээд сайхан зөрчилгүй гээд байх юм, дахин дахин. Тэгээд яаж дүгнэхээрээ зөрчилгүй ингээд дүгнэчихдэг юм. Гадуур чинь энэ  16 онд 2-З данстай байсан энэ засаг төр чинь тэгээд их л зөрчил, их л хариуцлагагүй ажилласан гээд дүгнээд байгаа шүү дээ. Тэгээд яахаараа  энэ аудитын газар нь ингээд сайхан бүх байгууллагуудаа зөрчилгүй гээд гаргаад ирдэг юм бэ? Жаахан үнэмшилгүй сонсогдож байна. Тэгээд үүнийгээ жаахан дэлгэрэнгүй тайлбарлаач гэсэн ийм л асуулт асууя даа, аудитын газраас.

Н.Энхболд: Наранчимэг

Ц.Наранчимэг: Батзориг гишүүний асуултад хариулъя. Төсвийн ерөнхийлөн захирагчдын эрхлэх асуудлын хүрээний байгууллагуудаас өнөөдрийн танилцуулсан байгууллага бол Төрийн байгуулалтын байнгын хороонд харьяалагддаг 8 төсвийн ерөнхийлөн захирагчдын санхүүгийн эрхлэх асуудлын хүрээний байгууллагуудад хийсэн санхүүгийн тайлангийн аудитын дүнг танилцуулж байгаа.

Бид аудит хийхдээ Төрийн аудитын тухай хууль болон аудитын олон улсын стандартын дагуу аудитыг санхүүгийн тайланд хийдэг. Энэ маань санхүүгийн тайланд хийж байгаа материаллаг төвшинг тогтоож, материаллаг түвшингээс илүү гарсан тохиолдолд хязгаарлалттай санал, дүгнэлтийг өгч байгаа. Нийт  30 төсвийн ерөнхийлөн захирагчдаас  2016 оны санхүүгийн нэгтгэсэн тайлангаар 11 төсвийн ерөнхийлөн захирагчид хязгаарлалттай дүгнэлтийг өгсөн байгаа. Үлдсэн төсвийн ерөнхийлөн захирагчид бол зөрчилгүй санал, дүгнэлтийг өгсөн. 

Эдгээр байгууллагууд маань яагаад зөрчилгүй гэсэн санал, дүгнэлт авчихав аа гэхээр, нэгдүгээрт, гаргасан зөрчил маань нийт аудитын олон улсын стандартын дагуу хязгаарлалттай санал, дүгнэлт авах материаллаг түвшиндээ хүрээгүй, хоёрдугаарт, Төсвийн тухай хуульд заагдсаны дагуу төсвийг батлагдсан төсвийн хүрээнд зориулалтын дагуу зөв зохистой зарцуулсан байна гэж үзсэн учраас энэ  8 байгууллага бол зөрчилгүй санал, дүгнэлтийг авсан байгаа.

Н.Энхболд:  Асуулт дууслаа. Санал хэлэх гишүүд байвал хэлье. Лүндээжанцан гишүүн, Батзориг гишүүн.

Д.Лүндээжанцан: Тэгэхээр Их Хурал дээр хэлэлцүүлгийн явцад маш их зөрчил илэрсэн, зөрчил юу байх вэ гэмт хэрэг бүр их хэмжээний том том юмнууд. Тэгээд хариуцлагыг нь тооцуулсан юм байна уу гэхээр байхгүй гээд. Тэгээд энэ хууль эрх зүйн зөрчил бол орчны хомсдол бол байгаад байгаа нь харагддаг. Энэ бол аудитын байгууллагын эрх зүйн орчныг өөрчилж, шинэчлэх асуудал гарцаагүй тавигдаж байна. Энэ бол манай Төрийн байгуулалтын хорооны эрхлэх асуудлын хүрээний асуудал юм шиг байгаа. Тэгэхээр олон жил аудит бол баахан зөрчил илрүүлсэн, тэдэн акт тавьсан, тэгээд  тэгсхийгээд өнгөрөөд байдаг. Ийм учраас Үндсэн хуулийн нэмэлт, өөрчлөлтийн хүрээнд гүйцэтгэх эрх мэдлийн байгууллага, нутгийн захиргааны байгууллага, төрийн өмчит хуулийн этгээд албан тушаалтны төсөв санхүүгийн сахилга, үйл ажиллагааны болон хариуцлагын хяналтыг хэрэгжүүлэх үүрэгтэй  одоогийн энэ аудитын байгууллага тэр хэмжээнд хүрч ажиллах шаардлага байгаад байгаа юм. Үүнийг зөвхөн органик хуулиар зохицуулна гээд хэлэхээр юу байдаг юм бол? Улсын Их Хурлын хянан шалгах үйл ажиллагаанд дэмжлэг үзүүлэх чиг үүрэгтэй ажиллах л байгууллага л хууль эрх зүйнхээ орчны хувьд нэлээн сайн боловсронгуй болгож хийж өгөх хэрэгтэй байна. 

7 сарын 1-нээс Эрүүгийн хууль үйлчлээд эхэллээ. Түүгээр албан тушаалдаа хайнга хандах, мөн төсвийн хөрөнгийг үрэн таран хийх, эрх мэдлээ хэтрүүлэх, төсвийн хөрөнгө зардлыг  хэдэн саяас билээ дээ, энэ чинь бараг 5 саяас эхэлж байгаа байх, үрсэн л бол, буруу, зөрүү зарцуулсан л бол эрүүгийн хэрэг болоод явчихаж байгаа шүү дээ. Тэгэхээр энэ нь бол аудитын байгууллагын  хяналтаар илэрч байгаа. Тэгэхээр Эрүүгийн хуультайгаа очиж холбогдоод, тэгээд илрүүлж байгаа газар нь болохоор аудит байдаг, тэгээд хаягддаг. Ийм учраас төрийн хариуцлага, сахилгыг сайжруулъя, төрийн өмчийн хадгалалт хамгаалалт гэдэг юм уу? Төсвийн зарцуулалтыг зүй зохистой, оновчтой, иргэндээ үйлчилдэг болгоё гэх юм бол яг гол судас нь энд байна гэж миний хувьд харж байгаа. 

Ийм ч учраас Үндсэн хуулийн нэмэлт, өөрчлөлт, төрийн хариуцлага, тэгээд төрийн хяналтын тогтолцоог боловсронгуй болгох асуудал бол сууж өгсөн, энд байгаа манай Төрийн байгуулалтын байнгын хорооны дарга, гишүүд бол цөм энэ ажлын хэсэгт нь орж ажиллаж байгаа хүмүүс. Тэгээд үүнийг хүлээхгүйгээр ер нь Аудитын хуулийг боловсронгуй болгох асуудлаа хийгээд явах нь зүйтэй байна гэж үзэж байгаа юм. Тэгээд тоймгүй, тоймгүй тоо гарч байна шүү дээ, Төв банкин дээр З. 1 ихнаядын асуудал, Хөгжлийн банк болон том томуудыг нь дурдахад шүү дээ, тэгээд бусад энэ зөрчлүүд бол тоймоо алдсан. Үр дүнгийн аудит хийгдэж чадахгүй байгаа. Тэгэхээр энэ асуудал дээр бид эргэлт гаргаж, би тэр Улсын ерөнхий аудиторын өгсөн ярилцлагыг хариуцлага тооцуулах асуудлаар эцсийг нь хүртэл явна гэж. Тэгээд ер нь бол хариуцлага тооцох бол нэг асуудал, тэгээд тооцдог байхгүй бол болохгүй, дахиад гаргахгүй байхын тулд. Хэдэн ихнаядаар, хэдэн зуун тэрбумаар нь асуудал тавьчхаад, нөгөө дэх нь эргэж төлөгдөхгүй болохоор чинь татвар төлөгчид, улс тэгээд тэтгэврийн хөгшчүүл, төсвийн ажиллагсад, цэцэрлэгийн хүүхэд хүртэл хохирч байна шүү дээ, монгол даяараа хохирч байгаа юм. Тэгээд энэ хохирол тооцох юм бол тоймгүй хэмжээний тоо гарч байна. Тэгээд ингээд үзэхээр бид маш сайн төлөвлөдөг, төсвийн төлөвлөлт маш сайн төлөвлөнө. Тэгээд түүнийгээ ягштал дагаж биелүүлдэг байх, түрүүчийн Аюулгүй байдлын байнгын хорооны хурал дээр  хэмнэлт гаргах хүртэл сэжиг бүхий байдаг гэж, буруу төлөвлөснөөс болж хэмнэлт гардаг. Зөв төлөвлөөд түүнийгээ бүрэн дүүрэн хэрэгжүүлж байж, төрийн үйлчилгээг иргэндээ хүргэдэг байхгүй юу? Тэгээд худлаа төлөвлөчихөөд, хэмнэлт гаргачхаад, тэгээд цаана нь иргэндээ үйлчлэх үйлчилгээ хохирдог гэж ингэж үздэг юм байна шүү дээ, түрүүн яриад байна билээ, гишүүд. Би бас зөв зүйтэй гэж ингэж үзэж байгаа юм.

Ийм учраас энэ гүйцэтгэлийг хийсэн шиг хийдэг  . . . /хугацаа дуусав/.

Н.Энхболд: Батзориг гишүүн.

Б.Батзориг: Лүндээжанцан гишүүнтэй ерөнхийдөө адилхан саналтай байна.  Одоо бид бол сайхан хариуцлага сахилга яриад байгаа, сайжруулна гээд яриад байгаа. Тэгээд амьдрал дээр энэ хариуцлага сахилгаа бид нар хэрэгжүүлж чадаж байна уу? Чадахгүй байна уу гэдэг. Сая ингээд сонсож байхад их л олон тэрбум төгрөгний алдаа дутагдал гарсан л гэж яриад байгаа юм. 20 тэрбум л гэнэ,  28 тэрбум л гэнэ. Тэгээд дүгнэлт нь гарахдаа зөрчилгүй  гээд. Ийм байж болохгүй шүү дээ. Хэн нэгэн албан тушаалтанд таалагдах гэсэн дүгнэлт гаргадгаа манай энэ Аудитын газар болих хэрэгтэй. Та нарын ойлгож байна, томилогдоод удаагүй байгаа гэдгийг. Гэхдээ ард түмэн үүнийг чинь хараад хэлээд байгаа шүү дээ. Өнгөрсөн 4 жил ямар ч хариуцлага, сахилгагүй байлаа энэ засаг, төр чинь, эзэнгүй юм шиг байлаа гээд хэлээд байгаа шүү дээ. Одоо тэгээд та биднийг сайжруул аа гээд та хэдийг томилоод, биднийг сонгоод байж байна л даа. Тэгээд ийм хариуцлагагүй үг хэлээд сууж байдаг бол их сонин сонсогдож байна. Доторх юмыг нь сонсохоор  их л зөрчил байгаад байдаг, маш олон зөрчил, алдаа дутагдал. Тэгээд дүгнэлт нь гарахдаа зөрчилгүй, сайхан байна аа гээд, амьдрал сайхан явж байна гээд. Сайхан юм ерөөсөө байхгүй байгаа. Та нар ч гэсэн төрөөс цалин аваад ажиллаж байгаа.  Та бүгдийн авч байгаа цалин хөлс амьдралд чинь хүрэлцэж байна уу? Хүрэлцэхгүй байна.  Ард түмний амьдрал ямар байна?  Хүнд байна.  Үүнээс чинь болоод ард түмэн хариуцлага, сахилга бид нараас нэхээд байгаа шүү дээ. Тэгээд аудитын ерөнхий газар ичиг ч үгүй ийм дүгнэлт гарчихаад, урьдаас гөлийгөөд зөрчилгүй гээд ингээд сууж байдаг бол сонин байна шүү, сонин байна. 

Тэгээд үнэхээр энэ Аудитын хуульд өөрчлөлт оруулах цаг нь болсон. Сая Лүндээжанцан гишүүн зөндөө олон жишээ хэллээ шүү дээ. Монголбанкны Ерөнхийлөгч нь тэгээд бие даагаад өчнөөн тэрбум төгрөг хувилаад гаргачихсан, тэгээд улс орныг ийм байдалд оруулчихсан, тэгээд ямар ч хариуцлага тооцдоггүй. Тэгээд энэ гаргаж байгаа дүгнэлт дээрээ жаахан бодож гаргаарай. Ард түмэн дүгнээд л хэлээд байгаа шүү. Энэ өмнөх Засгийн газар чинь 4 жил бид нарыг, улс орныг дампууруулаад ийм болгочихсон гээд.  Би яагаад үүнийг дахин дахин хэлээд байна вэ гэхээр, яг бодит байдлыг л хэлж байна. Тэгээд энэ ажил сайжруулах гэсэн хүмүүс нь ямар ч зөрчилгүй ээ, тэгсэн мөртлөө дотор нь болохоор маш олон тэрбум төгрөгийн асуудал яриад байдаг. Энэ өмнө нь зөрчил гаргасан, энэ хариуцлага алдсан хүмүүстээ  хариуцлага тооцох цаг нь болсон шүү, үүнийг ард түмэн нэхэж байгаа. Тэгэхээр энэ ажил хариуцаж байгаа хүмүүс жаахан зоригтой байх хэрэгтэй.  Зоригтой дүгнэлтээ гаргамаар байна.

Дахиад хэлье, хэн нэгэн албан тушаалтанд таалагдах гэж ийм дүгнэлт гаргадаг бол болиорой гэдгийг хэлэх байна. Ийм санал хэлэх байна. Баярлалаа.

Н.Энхболд: Баярлалаа. Гишүүд саналаа хэлж дууслаа. Ер нь чуулганы нэгдсэн хуралдаанаар энэ саяны тайлан, тогтоолын төслийг  ярьж байх үед гишүүдээс ийм саналууд их гарсан. Нэгдүгээрт, Төрийн аудитын байгууллагын үйл ажиллагааг зохицуулж байгаа энэ хууль тогтоомжид нэмэлт, өөрчлөлт оруулж шинэчлэхгүй бол зүгээр л нэг тийм зарим гишүүд хэлсэн шүү дээ, шүдгүй арслан шиг юм боллоо, юм гаргаад шалгаад ирдэг, холбогдох газруудад нь арга хэмжээ ав гээд хүргүүлдэг, нөгөөдүүл нь янз бүрийн шалтгаанаар түүн дотроо улс төрийн шалтгаанаар төсвийн ерөнхийлөн захирагч нар нь тэр дүгнэлт, зөвлөмжийн дагуу арга хэмжээ авдаггүй.  Ингээд энэ том байгууллагын, Улсын Их Хурлын дэргэд байдаг том байгууллагын үйл ажиллагаа үндсэндээ зүгээр дороо эргэж байгаа дугуй шиг болоод л баахан юм шалгаад байдаг, үзээд л байдаг, дутагдал илрүүлээд л байдаг, түүний мөрөөр авч байгаа арга хэмжээ байхгүй. Ийм эрх зүйн зохицуулалтын дутагдалтай талууд байна гэж шүүмжилж байсан.

Зарим гишүүд ярьсан. Ер нь одоо энэ үнэхээр энэ төрийн хяналтын байгууллагыг хүчтэй, шүдтэй арслан болгоё гэвэл хуульд нь нэмэлт, өөрчлөлт оруулж болохгүй юмаа гэж. Тухайлбал, зөрчил илрүүлээд, тодорхой хугацаатайгаар Ерөнхийлөн захирагч нарт шаардлага хүргүүлдэг, түүнийг биелүүлэхгүй бол төрийн  аудитын хяналтын энэ байгууллага өөрөө хууль хяналтын байгууллагад ханддаг ч байдаг юм уу? Эсхүл зарим орны туршлага бий шүү дээ. Жишээ нь улаан цайм хууль зөрчсөн санхүүгийн зөрчил гаргачихсан зүйлүүд байгаа бол  түүнийг нь шууд өөрөө аудитын байгууллага нь арга хэмжээ авдаг, торгодог, шийтгэдэг, үлдсэн бусад асуудлуудыг нь тэр холбогдох хүмүүст нь, бид нар ямар ч байсан санхүү,  мөнгө төгрөгтэй холбоотой асуудлаа ингээд шийдчихлээ, бусад нь цаашаа яаж хариуцлага тооцохыгоо тэгээд хариуцсан яам, агентлаг, холбогдох төрийн байгууллага нь өөрөө шийдэж бай гээд явуулж байдаг ийм зарчимтай ийм ч газрууд байна.  Тал талаас нь авч үзэж байгаад манайд тохиромжтой нь аль нь вэ гэдгийг тэд нар үүнийг санаачилж хийх ёстой. Би Лүндээжанцан даргын ярьсантай санал нэг байна. Ялангуяа энэ дээр манай Байнгын хороо онцгой анхаарал хандуулж ажиллах ёстой.

Олон жил яригдсан, сая Зөвлөлдөх санал асуулгын дүнгээр гарсан дүн, ярианы сэдэв, энэ бүхнээс үзэхэд энэ төрийн хяналтын байгууллага гэдэг энэ тогтолцоог эргэж  зохистой түвшинд аваачихгүй бол Монгол Улсад энэ хууль зөрчдөг, мөнгө идэж уудаг, шамшигдуулдаг, тэгээд хариуцлага хүлээдэггүй, зүгээр улс төрийн хариуцлага гэдэг нэрээр халхавч хийгээд зугтаагаад алга болдог, ямар ч шийтгэл хүлээдэггүй энэ байдал үнэхээр газар авлаа. Тийм учраас наад бусад хуулиудаар зохицуулж болохгүй бол үүнийгээ Үндсэн хуульдаа оруулж байгаад хатуу чанга хяналт тавьдаг ийм тогтолцоо уруу орохгүй бол болохгүй нь ээ гэсэн санал гарсан. Үүний дагуу одоо хэлэлцүүлэг явж байгаа. Манай Байнгын хорооны зүгээс ажлын хэсэгт орсон гишүүд бол үүнийг бид нарын энгийнээр ярьдгаар бол чулуу болгохын төлөө, хууль тогтоомжид оруулахын төлөө болж өгвөл Үндсэн хуульд баталгаажуулахын төлөө ажиллах нь зүйтэй гэж ингэж бодож байна.

Аудитын газраас би ерөнхийд нь бас Ерөнхий аудиторт чиглэл өгсөн байгаа. Энэ төрийн аудитын бодлого гэдэг юм хэрэгтэй байна аа, өөрөө ч тийм санал гаргаж байгаа. Бодлогоо гаргуулж аваад, батлуулж аваад, тэгээд тэр хүрээндээ саяны ярьж байгаа хуульд орох нэмэлт, өөрчлөлтийн асуудлуудыг, ер нь ямархуу эрх мэдэлтэй, ямархуу дүр төрхтэй, ямархуу  цар хүрээнд үйл ажиллагаагаа явуулдаг ийм байгууллага байх юм бэ? Үүний эцсийн үр дүн юу байх вэ гэдэг бодлогоо гаргаж авчхаад түүндээ тохирсон хууль, эрх зүйн зохицуулалтаа шинэчилж хийе гэсэн ийм дараалалтай, бодлоготой байгаа.

Тэгэхээр юуны өмнө энэ намрын чуулганаар жишээ нь ядаж эхний ээлжинд Төрийн аудитын энэ хяналт шалгалтын ажлын бодлогыг батлуулж аваад, ингээд ажиллах, тэгээд цаашаа хуулийнхаа асуудлыг боловсронгуй болгох чиглэлээр ажиллах шаардлага байгаа гэдгийг хэлэх байна.

Ер нь яригдсан зүйл, би энэ чуулганы завсарлагааны хугацаанд Аудитын газраас эхний ээлжинд  ядаж бодлогынхоо талаар санал, хүсэлтээ манай Байнгын хороонд ирүүлээд, Улсын Их Хурлын гишүүдтэй ажиллаад, энэ чиглэлээр ажиллах ёстой гэдгийг хэлэх байна.

Дээр нь, үүний дараа бид нар намрын чуулганаар хэлэлцэх асуудлын жагсаалт гэж гаргана. Энэ дотор ч гэсэн ер нь бараг ялангуяа Аудитын хяналт, шалгалтын бодлогын асуудлыг хэлэлцэх нь зүйтэй гээд нэрээр нь оруулчихад илүүдэх зүйлгүй гэж санагдаж байна. Энэ зүйлүүдийг гишүүд, холбогдох байгууллагууд анхаарч ажиллая. Хэдийгээр албан ёсны зөрчилгүй гэдэг дүгнэлт нь бол тэр хуулийнхаа зохицуулалтын хүрээнд гарч байгаа байх гэж бодож байна. Тэгээд үнэхээр саяны зарим гишүүд ярьж байна шүү дээ, дотор нь ийм ийм зөрчил гарсан, ийм ийм акт тавигдсан гэж ярьж байгаа мөртлөө зөрчилгүй гэдэг дүгнэлт гарна гэдэг бол энгийн логикоор, ялангуяа одоо олон нийтэд ойлгуулахад хүнд, ойлгомжгүй ийм дүгнэлтүүд гараад байна. Жижиг ч гэсэн зөрчилтэй байвал зөрчил гарсан л гэдэг, эсхүл ядаж шаталсан юмаа олон болгодог ийм байх хэрэгтэй байна. Тэгэхгүй өчнөөн олон сая, олон тэрбум төгрөгийн буруу зөрүү зарцуулалт явчихаад, эцсийн дүндээ зөрчилгүй гэсэн дүгнэлт гараад байхаар манай энэ зохицуулалт маань өөрөө болоогүй байгааг харуулж байгаа асуудал. Тэгээд энэ чиглэлээр ажлын  санал, дүгнэлтэндээ манай Байнгын хорооны алба үүнийг тусгаарай. Тэгээд бид бол өнөөдрийн асуудлаар санал дүгнэлт гаргаад Төсвийн зарлагын хяналтын дэд хороонд хүргүүлэх ёстой юм. 

Ингээд нэгдсэн төсвийн  16 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2016 оны төсвийн гүйцэтгэлийг батлах тухай Улсын Их Хурлын тогтоолын төслийг батлахыг дэмжье гэсэн санал хураалт явуулъя. Санал, дүгнэлтээ бид нар Төсвийн зарлагын  хяналтын дэд хороонд хүргүүлнэ. Санал хураалт.

10-аас 8 дэмжиж, 80 хувийн саналаар дэмжигдэж байна.

Төсвийн зарлагын хяналтын дэд хороонд Батзандан гишүүнийг дүгнэлт танилцуулахыг үүрэг болгоё. 

Ажлын хэсгийнхэнд баярлалаа. 

Дараагийн асуудалд оръё. Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Улсын Их Хурлын тогтоолын төсөл.

Би тогтоолын төслийг уншиж танилцуулъя. 
Монгол Улсын Их Хурлын тухай хуулийн 15 дугаар зүйлийн 15.2 дахь хэсэгт заасны дагуу Улсын Их Хурлын 2017 оны намрын ээлжит чуулганаар хэлэлцэх асуудлын талаарх Их Хурлын тогтоолын төслийг Төрийн байгуулалтын байнгын хорооноос боловсруулсан. Урьдчилан санал авахад Их Хурал дахь намын бүлгүүд, Байнгын хороодоос давхардсан тоогоор 78, Засгийн газраас 63, Монголбанкнаас нийт 4, нийтдээ 145 хууль тогтоомжийн  төслийн санал ирүүлсэн байгаа. 

Монгол Улсын Их Хурлын 2017 оны намрын ээлжит чуулганаар хэлэлцэх асуудлын тухай Их Хурлын тогтоолын төслийг боловсруулахдаа дараах зарчмыг баримталж төслүүдийг нэр зааж тусгасан. Үүнд, нэгдүгээрт, намрын ээлжит чуулганаар хэлэлцэн батлахаар хуульд тусгайлан заасан тогтоолын төслүүд байгаа. Хоёрдугаарт, Улсын Их Хуралд өргөн мэдүүлсэн, мөн хэлэлцүүлгийн шатанд байгаа төслүүдээс холбогдох Байнгын хороод нь эхний ээлжинд хэлэлцүүлэхээр санал болгосон хууль, тогтоолын төслүүд яваа, гуравдугаарт, Монгол Улсын Засгийн газрын 2016-2020 оны үйл ажиллагааны хөтөлбөрийг хэрэгжүүлэхэд шаардлагатай эрх зүйн орчныг бүрдүүлэх чиглэлээр тэргүүн ээлжинд хэлэлцэх хууль, тогтоолын төслүүдийг оруулсан байгаа.

Хууль санаачлагчдаас ирүүлсэн саналыг хараад үзэхэд Улсын Их Хурал дахь МАН-ын бүлгээс 20, үүнээс Байнгын хороодоос ирүүлсэн саналтай давхацсан 11, холбогдох Байнгын хорооноос нь хэлэлцүүлэхээр санал ирүүлээгүй  8 төсөл, Хоёрдугаарт, Улсын Их Хурал дахь Ардчилсан намын бүлгээс 31 төсөл ирснээс, өргөн мэдүүлээгүй  27, өргөн мэдүүлсэн бөгөөд холбогдох Байнгын хорооноос хэлэлцүүлэхээр санал ирүүлээгүй 4 төсөл байгаа. 

Байнгын хороодоос дараах саналууд ирүүлсэн. Байгаль орчин, хүнс хөдөө аж ахуйн байнгын хорооноос З, Нийгмийн бодлого, боловсрол, соёл, шинжлэх ухааны байнгын хорооноос 2, Өргөдлийн байнгын хорооноос З, Төрийн байгуулалтын байнгын хорооноос З, Төсвийн байнгын хорооноос 2, Хууль зүйн байнгын хорооны 4, Эдийн засгийн байнгын хорооны З санал байгаа.

Улсын Их Хурлын гишүүн Баасанхүү 7 санал ирүүлсэн. Бүгдээрээ Улсын Их Хуралд өргөн мэдүүлээгүй байгаа. Засгийн газраас 63 санал ирүүлснээс өргөн мэдүүлээгүй 33, хэлэлцүүлгийн шатанд байгаа 2, Монголбанкнаас 4 төсөл ирүүлсэн байгаа. Ерөнхийлөгчөөс болоод Улсын Их Хурлын бие даагч гишүүн Жавхлангаас  тусгайлан санал ирүүлээгүй байгаа. 

Ийм учраас хэлэлцүүлгийн шатанд байгаа болон Ерөнхийлөгч, Их Хурлын гишүүд, Засгийн газраас Улсын Их Хуралд өргөн мэдүүлсэн тогтоолд нэр заагаагүй хууль, Улсын Их Хурлын бусад шийдвэрийн төслүүдийг Их Хурлын 2017 оны намрын ээлжит чуулганаар хэлэлцүүлэх тухай асуудлыг тухай бүрд нь шийдэж байхаар тогтоолд тусгасан байгаа.

Энэ үндэслэл шаардлагыг харгалзаад тогтоолын төслийг боловсруулсан. Би тогтоолын төслөө уншаад танилцуулъя.

Монгол Улсын Их Хурлын тогтоол 
Монгол Улсын Их Хурлын 2017 оны намрын ээлжит 

чуулганаар хэлэлцэх асуудлын тухай
Монгол Улсын Их Хурлын тухай хуулийн 15 дугаар зүйлийн 15.2 дахь хэсгийг үндэслэн Монгол Улсын Их Хурлаас ТОГТООХ нь:
1.Монгол Улсын Их Хурлын 2017 оны намрын ээлжит чуулганаар дараахь асуудлыг хэлэлцэхээр төлөвлөсүгэй: 
1/Монгол Улсын 2018 оны төсвийн тухай хуулийн төсөл;

2/Нийгмийн даатгалын сангийн 2018 оны төсвийн тухай хуулийн төсөл;
3/“Төрөөс мөнгөний бодлогын талаар 2018 онд баримтлах үндсэн чиглэл батлах тухай” Монгол Улсын Их Хурлын тогтоолын төсөл;

4/Монгол Улсын Үндсэн хуульд оруулах нэмэлт, өөрчлөлтийн төсөл;
5/Төрийн албаны тухай хуулийн шинэчилсэн найруулга болон Төрийн албаны тухай хуульд нэмэлт, өөрчлөлт оруулах тухай хуулийн нэгтгэсэн төсөл;
6/Хөрөнгө оруулалтын банкны тухай хуулийн төсөл;

7/Улсын бүртгэлийн ерөнхий хуулийн шинэчилсэн найруулгын төсөл; 
8/Эд хөрөнгийн эрхийн улсын бүртгэлийн тухай хуулийн шинэчилсэн найруулгын төсөл; 
9/Иргэний улсын бүртгэлийн тухай хуулийн шинэчилсэн найруулгын төсөл;

10/Багшийн хөгжлийн тухай хуулийн төсөл;

11/Донорын тухай хуулийн шинэчилсэн найруулгын төсөл; 
12/Баяжуулсан хүнсний тухай хуулийн төсөл;
13/Нийслэлийн эрх зүйн байдлын тухай хуулийн шинэчилсэн найруулгын төсөл;

14/Стандартчилал, техникийн зохицуулалт, итгэмжлэлийн тухай хуулийн шинэчилсэн найруулгын төсөл;

15/Төв банк /Монголбанк/-ны тухай хуульд нэмэлт, өөрчлөлт оруулах тухай хуулийн төсөл;

16/Банкны тухай хуульд нэмэлт, өөрчлөлт оруулах тухай хуулийн төсөл;
17/бусад.
2.Хэлэлцүүлгийн шатанд байгаа болон Монгол Улсын Ерөнхийлөгч, Монгол Улсын Их Хурлын гишүүд, Монгол Улсын Засгийн газраас Улсын Их Хуралд өргөн мэдүүлсэн энэ тогтоолын 1-д зааснаас бусад хууль, Улсын Их Хурлын бусад шийдвэрийн төслүүдийг Монгол Улсын Их Хурлын 2017 оны намрын ээлжит чуулганаар хэлэлцүүлэх асуудлыг тухай бүрд шийдвэрлэж байхаар тогтоосугай.

3.Монгол Улсын Засгийн газрын 2016-2020 оны үйл ажиллагааны хөтөлбөрийг хэрэгжүүлэхтэй холбогдсон хууль, Улсын Их Хурлын бусад шийдвэрийн төслийг хууль санаачлагчаас өргөн мэдүүлбэл намрын ээлжит чуулганы хэлэлцэх асуудлын дараалалд оруулахыг Улсын Их Хурлын даргад зөвшөөрсүгэй.
4.Монгол Улсын Их Хурлын 2017 оны намрын ээлжит чуулганаар хэлэлцэх асуудлын бэлтгэл хангахыг Монгол Улсын Их Хурлын Байнгын хороод, Монгол Улсын Их Хурал дахь намын бүлгүүд, Монгол Улсын Засгийн газар /Ж.Эрдэнэбат/, Монгол Улсын Их Хурлын Тамгын газар /Ц.Цолмон/-т тус тус үүрэг болгосугай
гэсэн ийм тогтоолын төсөл байна. Чуулганы хуралдаанд оруулахдаа бид нар ирсэн саналуудыг бүгдийг бичээд энэ дотроос юу нь давхардаж байгаа, аль нь орсон гэх мэт  зүйлүүдийг нь тусгайлан заагаад холбогдох материалыг тараах болно.

Тогтоолын төсөлтэй холбогдуулж асуулт тавих гишүүн байна уу? Лүндээжанцан гишүүн асууя.

Д.Лүндээжанцан: Банкны хуулийн төсөл гээд нэмэлт, өөрчлөлт оруулах тухай асуудал байна шүү дээ. Энэ бол маш чухал асуудал байгаа юм. Тэгэхээр энэ хаа, хаанаас энэ Төв банкны саналаар орж ирж байна уу? Бусад манай гишүүд ч байдаг юм уу? Их Хурлын гишүүдийн зүгээс бас банкны хуулийн асуудал яригдаад байгаа биз дээ? Батзориг, Занданшатар гишүүд яриад яваа, энэ давхар ороод явж байгаа юу гэдэг асуулт байна. Мэдээж хэрэг Төв банкнаас эрх зүйн орчноо боловсронгуй болгох талаар саналаа ирүүлсэн байх. Ер нь энэ Банкны хууль бол их ярвигтай болчхоод байна шүү дээ. Энэ улсын банк чинь шүүрэн шанага шиг байвал ер нь юу болох юм бэ? Тэгэхээр бид Төв банк гэдэг чинь ёстой нэг Монголын мөнгөний бодлогыг барьж байдаг, тэр мөнгийг хад хайрцаг шиг нямбай ханддаг, тэгээд  Их Хурлын дарга ч байдаг юм уу? Эсхүл Засгийн газрын мөнгөний кассын юу гэдэг шиг, Засгийн газраас тэдэн төгрөг гарга гэхээр л банк түүний дохиогоор ажиллаж байдаг. Эсхүл Их Хурал дээр дуудаж авчраад, мөнгө хэвлэ гэвэл хэвлэж байдаг ийм газар байж хэзээ ч таарахгүй шүү дээ. Тэгэхээр энэ болгоныг маш нарийн зохицуулсан хяналтын механизм, хариуцлагын тогтолцоог хийж өгсөн, тэгээд энэ арилжааны банкуудад тавих хяналтыг их нарийвчилж өгсөн ийм хуулийн өөрчлөлтүүд гарцаагүй хэрэгтэй байгаа учраас би Банкны хуулин дээр онцолж асуугаад байгаа юм. 

Төрийн албаны хуулийн шинэчилсэн найруулга бол овоо явагдаж байгаа. Ард түмний хүсэн хүлээж байгаа төрийн албыг тогтвортой, мэргэшсэн, чадварлаг, шатлан дэвших зарчимд нийцүүлсэн ийм сонгон шалгаруулалт, бүх зүйлээ хуулийн дагуу явуулдаг, тэгээд Төрийн албан хаагчдын нийгмийн баталгааг маш нарийн сайн зохицуулж өгч, энэ ажиллагсдын ажиллах нөхцөл, баталгаа, дээр нь хариуцлагын тогтолцоо энэ бүх юм нийлсэн ийм чухал хууль гарахаар бэлтгэгдэж байна. Тэгэхээр энэ бол би их зөв зүйтэй юмаа гэж ингэж үзэж байгаа юм.

Үндсэн хуульд оруулах нэмэлт, өөрчлөлтийн төслөө оруулаад явж байгаа. Тэртэй тэргүй  би бол харин энэ дээр нэг юманд санаа зовж байна. Энэ сонгууль гэсээр байгаад их цаг алдаж байна шүү дээ, ингээд 9 сарын  10-ны дотор,  6 сарын 5-нээс 9 сарын 10-ны дотор хэлэлцүүлэг явуулах ёстой. Тэгэхээр энэ  7 сарын 10, 8 сарын 10, 9 сарын 10 гээд  60 хоног байна. Энэ хугацаа бол баяр наадам, тэгээд амралтын хугацаанууд байдаг. Энэ хугацаанд бид гаргасан  хугацаатай тогтоолоо өөрчлөлт оруулахад төвөгтэй байх л даа, би бол тэгж ойлгож байна. Ер нь энэ бол их шахуу байгаа юм, энэ юмыг хийхэд, бид бас юмыг нарийн тооцоолж чадахгүй л яваад байгаа юм. Тэгээд ингээд үзэхээр 4 дээр Үндсэн хуульд оруулах нэмэлт, өөрчлөлтийн төслийг тавьчихсан явж байх нь зүйтэй байна гэдэгтэй санал нэг байна. 

Ийм хэдэн асуудал байх юм. Казиногийн хуулийг эндээс хасчих нь зөв болов уу? Шаардлагатай үед Эдийн засгийн хүндрэлийг даван туулах арга хэмжээний төлөвлөгөө  . . . /хугацаа дуусав/.

Н.Энхболд: Төв банкны буюу  Монголбанкны тухай хуульд нэмэлт, өөрчлөлт оруулах тухай, Банкны тухай хуульд нэмэлт, өөрчлөлт оруулах тухай хуулийн төслүүд хэд хэдэн чиглэлээр яригдаж байгаа. Нэгдүгээрт, Эдийн засгийн байнгын хорооноос  ийм санал ирсэн байгаа,  хоёрдугаарт, Монголбанкнаас  санал албан ёсоор ирсэн байгаа. Гуравт, сая Лүндээжанцан гишүүний хэлсний дагуу Улсын Их Хурлын зарим гишүүд тухайлбал Энхтүвшин, Занданшатар нар мөн энэ асуудлаар төсөл боловсруулж, ярьж байгаа зүйлүүд бий. Тэгэхээр энэ олон талын сонирхол нийлсэн гэх юм уу? Үнэхээр чухал асуудал байгаа гэдэг нь харагдаж байгаа.

 Мөн дашрамд хэлэхэд энэ Активын удирдлагын тухай хуулийн төслийг бас Сангийн яам Засгийн газраар хэлэлцүүл гээд  өргөн мэдүүлэхээр Төв банк бэлдээд байгаа юм билээ. Тэгэхээр энэ Төв банкныхаа асуудлыг нэг цэгцэлж байхгүй бол саяны Лүндээжанцан гишүүний хэлсэн шиг ийм замбараагүй  байдал үнэндээ сая сүүлийн 4 жилд ялангуяа дэндүү их гарсан. Төв банкин дээр шалгалт хийгээд гарсан дүнг Улсын Их Хурлаар ярилцах үеэр өөр бусад улс оронд Төв банк нь арай ийм байдаггүй байлгүй дээ гэж бодмоор тийм асуудлууд ч хүртэл зөндөө гарсан. Тийм учраас энэ банкны асуудал бол чухал байгаа, хэлэлцэх асуудалд нэрээрээ орж байгаа гэдгийг хэлье.

Гишүүд  асуулт асууж, хариултаа авлаа.

Санал хэлэх үү? Санал байхгүй байна.

Зарчмын зөрүүтэй санал тогтоол дээр санал гарч байна.

Тогтоолын төсөлд байгаа Казиногийн тухай хуулийн төслийг хасъя. Шаардлагатай бол тухайн үед нь бусад гэсэн асуудлын дотор оруулаад ярих боломжтой гэсэн санал гарсан.

Энэ саналыг дэмжье гэсэн санал хураалт явуулъя.

10 гишүүн санал хураалтад оролцож, 8 гишүүн дэмжиж, энэ санал хасагдаж байна.

Тогтоолын төслийг хэлэлцүүлж, батлуулах нь зүйтэй гэсэн томьёоллоор санал хураалт явуулъя.

Санал хураалт. 10 гишүүн санал хураалтад оролцож, 9 гишүүн дэмжиж, 90 хувийн саналаар сая тогтоолын төслөө уншаад танилцуулчихсан.

Байнгын хорооны санал, дүгнэлтийг чуулганы нэгдсэн хуралдаанд Батзориг гишүүн танилцуулъя.

Гурав дахь асуудалд оръё. Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл.

 Монгол Улсын Ерөнхийлөгчийн тухай хуулийн 5 дугаар зүйлийн З дахь хэсэгт Ерөнхийлөгчийн өргөх ёслолын журмыг Улсын Их Хурал тогтооно гэж заасан байдаг. 

Үүний дагуу Монгол Улсын Их Хурлын 1993 оны 6 сарын 8-ны өдрийн 40 дүгээр тогтоолын хавсралтаар Монгол Улсын Ерөнхийлөгч тангараг өргөх ёслолын журмыг анх баталсан байдаг.  Улсын Их Хурлын чуулганы хуралдааны дэгийн тухай хуулийн 361 дүгээр зүйлийн 36.1.1. Улсын Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын  хороо хуралдаанаараа хэлэлцэж, санал, дүгнэлтээ шийдвэрийн төслийн хамт нэгдсэн хуралдаанд оруулна гэж заасны дагуу Төрийн байгуулалтын байнгын хорооноос дээрх журамд нэмэлт, өөрчлөлт оруулах тогтоолын төслийг боловсрууллаа. 

Энэ тогтоолын төслийн талаар мөн Их Хурлын даргын зөвлөл дээр бид нар Ерөнхийлөгчийн Тамгын газрын дарга, холбогдох Байнгын хороодын дарга нар байж байгаад санал солилцсон. Үүнийхээ үндсэн  дээр энэ төслийг боловсруулсан гэдгийг хэлэх байна.

Тогтоолын төсөлд одоо хүчин төгөлдөр мөрдөж байгаа, нэг удаа мөрдөгдсөн энэ ёслолын журмын дагуу Чингис хааны хөшөөний өмнө ёслолын ажиллагаа явуулж байсныг Төрийн ордны Их танхимд болгож, шинэ Ерөнхийлөгч ажлаа хүлээж авсны дараа төрийн тамгыг өргөн барьдаг байсныг тангарагаа өргөсний дараа үйлдэхээр тус тус тусгасан байгаа.

Төрийн ордны их танхимд энэ ажиллагаа явагдана. Тайзны гүнд хөх цэнхэр дэвсгэр дээр  Монгол Улсын Төрийн сүлдийг залж, түүний баруун гар талд нь төрийн далбаа байрлуулсан байхаар, үйл ажиллагааг зарламагц Ерөнхийлөгч, Тамгын газрын даргаа шинээр сонгогдсон Ерөнхийлөгч Төрийн ёслолын албаны даргыг дагуулан Их танхимын тайзанд хүрэлцэн ирж бүрэн эрхийн хугацаа дуусгавар болж байгаа Ерөнхийлөгч түүнд зориулсан ширээний ард, шинээр сонгогдсон Ерөнхийлөгч өөрт нь зориулсан ширээний ард тус тус зогсоно.

Ерөнхийлөгч хүрэлцэн ирэхдээ төрийн тамгын залж авчраад ширээн дээр тавина. Бүрэн эрхийн хугацаа дуусгавар болж Ерөнхийлөгч, шинэ  сонгогдсон Ерөнхийлөгч  монгол үндэсний хувцастай байхаар,  мөн Ерөнхийлөгч тангараг өргөх ёслолын ажиллагааны үед Төрийн тамгыг хамгаалах үүргийг Төрийн ёслолын хүндэт харуулын дарга гүйцэтгэхээр тус тус тусгасан байж байгаа.

Журмын 2.16 дахь заалт,  17 дахь заалтыг тус тус хүчингүй болсонд тооцохооор, дагаж мөрдөх хугацааг нь 7 сарын 6-ны өдрөөс эхлэхээр төслийг боловсруулсан байгаа.

Дахиад тодруулаад хэлэхэд ер нь бол түрүүчийн тангараг өргөх ёслолууд дандаа Төрийн ордны ёслолын их танхимд болдог байсан. Хамгийн сүүлчийн тангараг өргөх ёслол Чингис хааны хөшөөний өмнө хийгдсэн. Сая ярьж байгаад мөн давтаад хэлэхэд Ерөнхийлөгчийн Тамгын газрын дарга, намын бүлгүүдийн дарга нар, Байнгын хороодын дарга нар даргын зөвлөлийн хурал дээр ярьж байгаад энэ Төрийн ордны ёслолын их танхимд энэ ёслолыг үйлдэж байхаар ойлголцож, ёслолын журмандаа ийм өөрчлөлт оруулж байгаа юм гэдгийг хэлье.

Үүнтэй холбогдуулаад асуулт асуух гишүүн байна уу? Лүндээжанцан гишүүн.

Д.Лүндээжанцан: Би үүнийг дэмжиж байна, нэгэнтээ яриад, гадаа бороо орж байвал яах вэ? Гаднын зочид, төлөөлөгчид ирэх үү? Ирж л таардаг шүү дээ, угаасаа тийм уламжлалтай. Олон газрын зочид, төлөөлөгчид ирнэ. Ингээд өмнө нь бол Их танхимдаа хийж ирсэн ийм уламжлалтай. Монгол бол парламентын засаглалтай улс шүү дээ, ер нь бол. Эцсийн эцэст парламентад тангараг өргөж байгаа шүү дээ. Ийм утга учиртай байгаа учраас  бид бүхэн бол үүнийгээ хуучин хэвэнд нь оруулах нь  зүйтэй байхаа. 

Хоёрт нь, энэ Тогтоолын хавсралтад нэмэлт, өөрчлөлт оруулах асуудлыг Төрийн байгуулалтын байнгын хороо оруулаад шууд батлуулах уу?  Нөгөө хэлэлцэх эсэх шийднэ гэсэн асуудал байхгүй биз дээ? Тийм ээ?  Тэгвэл бас түүнийгээ ойлголцоод шууд батлуулах зүйл дээр бид хэлэлцүүлгээ хийх нь зүйтэй байх. Ийм заалт нэмсүгэй гэж байна.  Тэгэхээр  2.9 дэх заалт нь  бол бүрэн эрх нь дуусгавар болсон Ерөнхийлөгч нь шинэ сонгогдсон Ерөнхийлөгч тангараг өргөсний дараа Төрийн тамгыг нанжвандан дээр залж шинэ Ерөнхийлөгчид хүндэтгэлтэйгээр өргөн барина. Энэ чинь угаасаа ингээд явж байгаагүй билүү? Ингээд яваад ирсэн. Гэхдээ журман дотор  байгаагүй учраас л нэмж оруулж байгаа юм болов уу гэж би ойлгоод байна шүү дээ. Түүнээс хуучин бол байсан санагдаад байгаа юм. Яг л үүгээрээ л явагддаг. Бусад дараалалтай холбоотой зүйлүүдийг нь би үндсэндээ дэмжиж байна. Ингээд өөрчлөн найруулсан 5 зүйл байна. Тэгээд 2017 оны 7 сарын 6-ны өдрөөс эхлэн дагаж мөрдсүгэй  гэдэг чинь манай чуулганы өдөр байгаа байх, тэгээд бэлтгэл ажилдаа мэдээж хэрэг яаралтай орох шаардлага гарч байгаа учраас энэ заалтыг оруулж байгаа байхаа гэж бодож байна.

Ингээд асуулт, санал нэг явчихлаа. Дэмжиж байна.

Н.Энхболд: Баярлалаа. Ажлын албанаас  Лүндээжанцан гишүүний асуултад хариулт өгье.

Л.Өлзийсайхан: Гишүүний энэ асуусан төслийн 2.9 дэх заалт бол угаасаа өмнө нь байсан. Гэхдээ энэ маань өмнө нь гадаа явдаг байсан учраас  гадаа ёслолын арга хэмжээгээ хийчхээд, дараа нь дотор орж ирээд, ажлаа хүлээлцдэг байсан юм. Тэгэхээр одоо нэгэнт дотор хийж байгаа учраас тангараг өргөөд шууд энэ ажиллагааг хийхийн тулд дарааллаар нь ингэж оруулж ирсэн байгаа.

Н.Энхболд: Гишүүд асууж, санал хэллээ.

Үүнийг бас нэлээн  тал талаас нь ярьсан юм. Ялангуяа өнөөдөр энэ удаагийн сонгуулийн ажил чинь хугацаа нь давхацсан, 7 сарын 10-ны өдөр төрийн далбааны ёслолын үйл ажиллагаа талбай дээр болдог, 7 сарын 7-нд санал хураалт явагдана. Хуулиараа бол шаардлагатай бол нэмэлт, санал хураалт явуулах тухай асуудал байж байгаа, энэ бүхнийг харгалзаж үзээд найдвартай бэлтгэл ажлыг хангах үүднээс ч гэдгийг бас бодолцож үзсэн. Ер нь сая Лүндээжанцан гишүүн бас хэлж байна. Монгол Улсын сонгогдсон Ерөнхийлөгч бол парламентад тангараг өргөдөг. Парламентад ёсны бас дэг жаяг, ёслол гэж юм байна, хаана тангараг өргөж байна, тэндээ бас энэ ажил нь явагдаж байх тухай асуудал ч бас давхар, давхар яригдсан. Ингээд ярьж байгаад бүх талын нөхцөл байдлыг харгалзаж үзээд  Их танхимд хийхээр ингэж хуучин журмыг нь сэргээж байгаа юм гэдгийг хэлье.

Ингээд саяны тогтоолын төслийг би уншиж танилцуулсан байгаа. Гишүүд танилцчихсан байгаа.

Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлж батлуулах нь зүйтэй гэсэн томьёоллоор санал хураалт явуулъя.

10 гишүүн санал хураалтад оролцож, 9 гишүүн дэмжиж, 90.0 хувийн саналаар дэмжигдэж байна.

Дэгтэй холбогдуулаад хэлэхэд Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцээд, санал, дүгнэлтээ шийдвэрийн төслийн хамт нэгдсэн хуралдаанд оруулаад шууд батлуулах ийм дэгтэй байгаа. Үүний дагуу асуудал явж байгаа гэдгийг хэлье. 

Нэгдсэн хуралдаанд оруулах тогтоолын төслөө танилцуулчихсан байгаа.

Санал, дүгнэлтээ би өөрөө танилцуулъя.

Хуралдаанд оролцсон гишүүддээ баярлалаа. Төрийн байгуулалтын байнгын хорооны өнөөдрийн хуралдаанаар хэлэлцэх асуудал дууссан. Хуралдаан хаасныг мэдэгдье.

Дууны бичлэгээс хуулбарласан:

